
Per ils pievels smanatschads
Cun egls averts sin l’entir mund

� La Societad per pievels smanat-
schads (1), fundada 1970, s’engascha 
per ils dretgs da minoritads etnicas, 
linguisticas e religiusas persequita-
das. Sia revista «Bedrohte Völker» 
(BV) vul esser «in forum nua che repre-
schentants ed aderents da pievels 
smanatschads possian exponer lur po-
siziun (…). Auturs d’artitgels suttascrits 
cun l’agen nums èn sezs responsabels.» 
Mintga numer da BV è pia varià e po dar 
in’impressiun da confusiun, tant pli ch’ils 
cas preschentads sa splegan savens en pa-
jais ch’il public da la revista enconuscha 
mal. Oz per cletg pon ins s’infurmar 
tgunsch tar Google.  I suonda ina pre-
schentaziun fitg incumpletta dal davos 
numer (2/2016) da BV (2).

Minoritads en China
La p. 2 resumescha la situaziun da trais
pievels en China cun atgna lingua e cul-
tura: «Tibetans, Uigurs e Mongols cum-
planschan dapi decennis grevas violazi-
uns da dretgs umans en la republica po-
pulara da la China. En l’Occident veg-
nan percepidas e crititgadas cunzunt
violaziuns da lur dretgs culturals, da lur
libertad d’opiniun e da cult. Ma la Chi-
na n’avess betg pudì vegnir ina pussan-
za mercantila mundiala senza la con-
trolla da resursas en il Tibet, il Xinjiang
e la Mongolia interna: Tuts trais int-
schess possedan passa 130 materias pri-
mas. Uigurs, Tibetans e Mongols ston
pajar in aut pretsch per il regl chinais da
profit: Lur flums, terrens ed aria vegnan
schmerdads, lur pajais raffads, lur stga-
zis minerals spogliads. Las populaziuns
localas na pon betg participar a las deci-
siuns davart il ‘svilup’ da lur intschess. I
vegnan figuras da schah en la guerra
mercantila da la China. Tgi che protes-
ta vegn mess en fermanza, torturà e sfur-
zà da taschair. I crescha tuttina la resis-
tenza da las naziunalitads cunter las gre-
vas violaziuns da lur dretgs umans.»
L’artitgel menziuna in rapport da 51 pa-
ginas davart la situaziun en chaussa
(c.rach@gfbv.de). Gia en ils 19avel
tschientaner distinguevan geografs eu-
ropeics tranter la China per propi, en la
vart orientala da l’imperi, lura la Mon-

golia encunter nord e vest, il Tibet ed il
Turkestan da l’ost encunter vest; quest
davos territori ha num oz per chinais
«Xinjiang» («cunfin nov»). «L’uigur è in
linguatg tirc; (…) la pli gronda part dal
vocabulari cultural deriva da l’arab (…)
e dal persian, per exempel ‘adem’ (‘cars-
tgaun’), ‘mectep’ (‘scola’), ‘millet’ (‘nazi-
un’)» (3). Il mongol e las uscheditgas
linguas mongolicas furman ina gruppa
parenta da las linguas tircas.

Perditga budistica per il Tibet
«BV 2/2016» cuntegna in document re-
martgabel  davart la resistenza budistica 
cunter il squitsch chinais en Tibet. Là è 
naschida 1966 la scriptura Tsering Woe-
ser, da derivanza chinaisa e tibetana, che 
ha scrit per chinais plis cudeschs davart il 
Tibet. L’artist chinais exilià Ai Wei Wei 
ha sustegnì la publicaziun tar Verso 
Books (Londra e New York) d’in volum 
da Tsering Woeser: «Tibet on Fire. Self-
Immolation Against Chinese Rule.» «BV 
2/2016» rapporta: «Woeser prova cun ses 

artitgels da construir ina punt tranter la 
maioritad da lingua chinaisa e las mino-
ritads etnicas e religiusas (…). ‘Tiber on 
Fire’ analisescha ils acts da tschients Ti-
betans che han s’arsentads sezs e riva a la 
conclusiun ch’i sa tracta d’in protest cun-
ter la dominaziun da la Partida commu-
nistica chinaisa e l’oppressiun dal budis-
sem tibetan» (p. 45). Ils 20 da fanadur 
han las autoritads chinaisas entschavì a 
demolir ils bajetgs da l’academia budisti-
ca a Larung Gar en la provinza da Si-
chuan: «Ins ha stgatschà millis muntgs e 
mungias» («The Economist», 6 d’avust 
2016, p. 43). 

En Siria cunter terrorists
Sin l’emprima pagina da «BV 2/2016» 
stat la lingia grossa: «Starke Frauen. Jetzt 
sprechen wir!» Ils blers artitgels dal nu-
mer rapporta da femnas che cumbattan 
per la cultura da lur pievel smanatschà. 
Ina da lezzas è Tsering Woeser. Autras de-
fendan la Rojava (Siria dal Nord autono-
ma) cunter la gruppa terroristica «Stadi 

islamic». «BV 2/2016» rapporta da la vi-
sita en mars da Kamal Sido, oriund da la 
Siria dal Nord e suprastant da la Societad 
per pievels smanatschads. Ina suprastan-
ta da la partida dals cristians arameics: 
«Nus ans resguardain sco represchen-
tants da noss pievel, independentamain 
da la denominaziun e confessiun (…). 
En conflicts armads essan nus savens las 
emprimas unfrendas. Quels conflicts in-
citeschan nossa glieud a bandunar la re-
giun per adina. Pliras giadas han ins at-
tatgà cristians aposta. Ins rapinescha adi-
na puspè umans da nossa religiun. Tenor 
nus sa tracti d’attatgas sistematicas per far 
tema a noss pievel ed al motivar da fugir 
(…). Nus stuain deplorablamain consta-
tar che l’Europa negligescha nus, ils cris-
tians [da l’Orient]. L’Europa ha savens 
taschì cur ch’ins persequitava u opprimi-
va noss pievel. Da la Germania, da 
l’Europa e dals Stadis Unis spetgain nus 
agid (…). Nus lain promover tut las mi-
noritads da la Siria dal Nord senza resgu-
ardar lur religiun, etnia u lingua (…). Tut 

las minoritads che vivan qua èn repre-
schentadas en la regenza da la Rojava; ga-
rantids èn il dretg a la lingua materna e la 
libertad da cretta e d’opiniun. Ils lingu-
atgs uffizials èn l’arab, l’arameic ed il curd 
(…). Nus supplitgain la regenza tirca 
d’avrir ils posts da cunfin a l’agid umani-
tari» (pp. 25-26). Ina commembra dal 
cussegl militar da las unitads curdas da 
defensiun stigmatisecha la tenuta d’An-
kara: «President Erdogan sustegna adina 
puspè las gruppas islamisticas (…). La 
schuldada tirca attatga nus, cunzunt noss 
posts da cunfin, bunamain mintga di. 
Quai n’è nagin misteri; meds internaziu-
nals han gia rapportà en chaussa (…). La 
cuminanza internaziunala duess gidar 
nossas instituziuns multietnicas e multi-
religiusas qua en la Rojava e condamnar 
la politica tirca envers nus (…). Nus na 
cumbattain betg mo per ils Curds, ma-
bain per tuttas quellas gruppas che vivan 
cun nus en questa regiun: Arameics, Ar-
mens, Tircs, cristians, jesids ed alevids» 
(p. 28). Il fascichel preschenta er in nov 
cudesch davart ils jesids (4, p. 57).

Umans che cumbattan persecuziuns 
Lez numer da BV rapporta da bleras dun-
nas che cumbattan mintgina per sia cu-
minanza. El dat il pled per exempel a 
tschintg Amerindias: En Brasilia (Ama-
zonas), Ecuador, Guatemala, Honduras 
e Stadis Unids (Minnesota). Ella fa enda-
ment figuras eroicas dal tschientaner pas-
sà: L’Irlandais Roger Casement (1864-
1916), diplomat britannic, ha revelà 
«l’explotaziun e la mazzacra da milliuns 
Congolais (…) e la violaziun crudaivla 
dels dretgs umans (…) en [il Perú] cun-
ter la populaziun indigena (…). Lur ha’l 
s’unì cun il moviment irlandais da libe-
raziun (…) ed è vegnì pendì a Londra» 
(p. 82). I vala la paina da leger «BV 
2/2016».

En China datti adina puspè revoltas da minoritads che vegnan supprimidas. 

Dapli cunfinaris 
en Svizra

Il dumber da cunfinaris en Svizra è cre-
schì vinavant il segund quartal, dentant 
main ferm. Da l’avrigl fin il zercladur han 
lavurà en Svizra radund 308’000 cunfi-
naris, quai tenor las pli novas cifras da 
l’uffizi federal da statistica. Cumpareglià 
cun la medema perioda da l’onn passà è 
quai in augment da 3,3%. L’augment è 
dentant uschè bass sco dapi il 2009 betg 
pli. Spezialmain attractiva per cunfinaris 
è la regiun dal Lac Léman. En il Tessin è 
il dumber sa sminuì per la quarta giada 
en roda.

Grondas investiziuns 
en la rait da viafier

Las viafiers svizras han memia ditg inves-
tì memia pauc en lur infrastructuras. Us-
sa vegn quai char. Per ils proxims quatter 
onns duai la confederaziun metter a dis-
posiziun passa 13 milliardas francs per 
mantegnair la rait da viafier, uschia las 
viafiers federalas en ina communicaziun.
La segirezza sin la rait da viafier svizra sa-
ja bain garantida, i saja però necessari 
d’investir a moda preventiva. Concret 
stoppian ins per exempel emplenir ils 
letgs tranter las rodaglias u glimar las ro-
daglias.

Transtgargià 
damain rauba

Ils ports dal Rain svizzers han transtgar-
già l’emprim mez onn radund 10% pli
pauca rauba ch’avant in onn. Dal scha-
ner fin il zercladur 2016 èn vegnidas
transtgargiadas 3,2 milliuns tonnas rau-
ba sin ils ports a Basilea, quai commu-
nitgeschan ils ports dal Rain. La pli
gronda reducziun han ils ports registrà
tar il petroli ed ils products d’ieli. En
questa sparta è vegnì transtgargià 1,4
milliuns tonnas, 17% pli pauc che du-
rant l’emprim mez onn 2015.

Sindicats: Betg mo 
pussaivel, mabain 

necessari d’auzar las pajas

L’uniun tetgala dals lavurants Travail 
Suisse pretenda augments da paja da ra-
dund 1% per l’onn proxim e per diffe-
rentas branschas. La situaziun economi-
ca saja stabila, communitgeschan Travail.
Suisse e las federaziuns affiliadas. La si-
tuaziun stabila saja era d’engraziar a l’en-
gaschi ed a la flexibilitad dals lavurants. 
Quai stoppian ins ussa remunerar. In 
augment da las pajas saja pussaivel e ne-
cessari; quai era ord vista da l’economia 
publica.

Martgà da lavur svizzer 
stabil – Grischun: main 

dischoccupaziun
Il fanadur eran en il Grischun 1369 per-
sunas senza lavur. Quai è 157 persunas 
damain che anc il zercladur, e 95 damain 
ch’il fanadur da l’onn passà. Uschia resul-
ta la quota da dischoccupaziun da 1,2%, 
quai ch’è 0,2% sut la quota dal zercladur 
e 0,1% sut la quota dal fanadur da l’onn 
passà. Sco quai ch’il secretariat statal per 
economia communitgescha è la quota da 
dischoccupziun svizra restada tar 3,1% il 
fanadur, quai che correspunda a la quota 
dal zercladur. En tut èn il fanadur buna-
main 140’000 persunas stadas senza la-
vur en Svizra. Il fanadur da l’onn passà è 
la dischoccupaziun stada tar trais per 
tschient.

Blers charreschan 
malgrà alcohol

Bunamain mintga tschintgavla Svizra u
Svizzer charreschan cun auto malgrà
ch’els han bavì memia bler alcohol.
Quai resulta d’ina enquista ch’è vegnida
fatg en l’entira Europa. Da las 1000 per-
sunas dumandadas han 17% inditgà
d’esser charrà cun auto, malgrà memia
bler alcohol. La Svizra è uschia sin posi-

ziun trais cumpareglià cun 17 pajais eu-
ropeics. Sulet en Frantscha ed en la Bel-
gia charreschan anc dapli cun auto cun
memia bler alcohol en il sang. En Sviz-
ra vegn dentant era controllà pli pauc
savens sin alcohol, er quai resulta dal
studi.

Grischun betg propi 
pertutgà dal pretsch bass 

da charn-portg

En Svizra è sa reducì abruptamain il
pretsch per charn da portgs. Ils alleva-
turs survegnan radund 10% pli pauc
per ils portgs. Sco quai che l’associazi-
un da la branscha, Suisseporcs, scriva è
il pretsch per kilo portg da maz sa redu-
cì entaifer in’emna da 4,3 francs sin 3,9
francs. Thomas Roffler, il president da
l’uniun purila dal Grischun, vesa cun-
zunt ina raschun per quella correctura
abrupta dal pretsch per charn da pors:
l’aura. «Nus avain gì ina stad bletscha e
fraida. Quai vul dir ch’i n’ha betg fatg
aura da grillar. La charn-portg è anc
adina ina charn ch’è fitg dependenta da
la stagiun da grillar». Mo l’onn passà
eran ils precis anc pli bass. Da quai
temps survegniva in elevatur anc 3,70
francs per kilo. 20 raps pli pauc ch’uss.
Quai saja uschia, conferma Roffler. Ins
haja dentant reagì e reducì il dumber da

portgs sin fiera. Quai haja gì in effect
positiv sin il pretsch. Mo sche la luna
dals consuments sa mida puspè lura
sentan ins quai immediat ed ì dettia pu-
spè da memia charn sin fiera. E quai ha-
ja lura puspè smatgà il pretsch. Gronds
quitads na fa quella situaziun dentant
betg al president dals purs grischuns.
Betg ch’el n’avessi betg chapientscha
per la situaziun difficila dals elevaturs
da portgs. La raschun è in’autra. «Il Gri-
schun n’è mai stà in chantun cun blers
portgs. Nus avain adina gì blers ar-
ments.» Quai conferman era las cifras
da l’uffizi chantunal d’agricultura.
L’onn passà han els dumbrà 5900 portgs
el Grischun. Pauc cumpareglià cun las
bun 50’000 nursas ed ils 73’000 arm-
ents. Ultra da quai passentian blers
portgs la stad si d’alp, di Roffler. Là ve-
gnian els bavrads cun la scotga da la
producziun da chaschiel d’alp e valian
uschia sco spezialitad. «Quels portgs èn
pli pauc sut squitsch perquai che quai è
in product stagiunal cun ina derivanza
ed identificaziun clara. Il sigil da quali-
tad ‘alp’ vegn anc adina stimà aut dals
consuments.» Swissporcs, l’uniun sviz-
ra dals elevaturs da portgs, appellescha
entant als cumpraders, en spezial Coop
e Migros, da pajar pretschs gists e fairs.
Sch’ils elevaturs na possian betg curclar
lur custs alura n’investeschian quels era
betg. E quai pericliteschi a media vista
la producziun da charn da portgs en
Svizra.

